
PROPOSICIÓN DO GRUPO MUNICIPAL DE COMPOSTELA ABERTA PARA FACILITAR A

ACCESIBILIDADE AO NOVO EDIFICIO DO PROXECTO DO POLO DE INNOVACIÓN DE

BIOTECNOLOXÍA NA SIONLLA

O Grupo Municipal de Compostela Aberta, ao abeiro do regulamento orgánico municipal do Concello

de Santiago, presenta a seguinte proposición para o seu debate no Pleno. O obxecto do acordo é que

o Concello de Santiago planifique e axilice a construción dos acesos para o edificio do novo proxecto

do polo de innovación en Biotecnoloxía na Sionlla sexa unha realidade.

EXPOSICIÓN DE MOTIVOS:

A estratexia de reindustrialización de Santiago de Compostela é fundamental para non vincular a

bases económicas da cidade exclusivamente ao modelo turístico do Xacobeo porque é insuficiente e

irregular. Un feito que xa era sabido de antes mais que se ten evidenciado ainda máis desde o inicio da

pandemia. Fronte a este modelo, a industria ofrece un emprego de maior calidade e estabilidade, ao

tempo que favorece máis a fixación de poboación.

Neste sentido, os últimos datos económicos publicados polo Instituto Galego de Estatística (IGE)

deixan moi clara a dependencia da nosa economía do sector servizos. De feito, en Santiago a industria

tan só representa un 7,3% da economía, un dato que constrasta cos das cidades de Vigo e A Coruña

onde alcanza un peso do 17,7% e o 13,35%, respectivamente.

Tendo en conta o anterior e para efectivizar esta necesaria estratexia de reindustiralización para

Santiago, o 16 de xaneiro de 2017, asinouse o Acordo da Sionlla entre os principais axentes sociais,

económicos e institucionais implicados: Concello de Santiago, Instituto Galego de Vivenda e Solo

(IGVS), Instituto Galego de Promoción Económica (Igape), Universidade de Santiago, Cámara de

Comercio e Área Empresarial do Tambre (AET). Este acordo de colaboración marcou como obxectivo

principal o impulso da reindustrialización empresarial, a promoción do asentamento de empresas e a

captación de proxectos de investimento para Compostela.

Esta estratexia conxunta procura facilitar o asentamento de empresas na zona norte da cidade, en

concreto nos ámbitos dos Polígonos do Tambre, Costa Vella e o da Sionlla. Construíndo un espazo de

consenso e colaboración que implicaba a distintos sectores da cidade para crear importantes sinerxias

entre a Universidade de Santiago, que aportaba o seu coñecemento, a Cámara de Comercio e a Área

Empresarial do Tambre, que aportaban a súa experiencia empresarial, e as administracións locais e

galega implicadas, que se comprometían a axilizar as tramitacións e a adoptar as medidas que lles

sexan posibles para lograr os obxectivos fixados.

Dese acordo naceu a actual Mesa de traballo integrada por cada unha das entidades asinantes, que

se encargou de propor e desenvolver accións dirixidas á reindustrialización de Compostela. Colocando

o seu foco en novos sectores emerxentes e cun gran potencial, en Santiago, como os relacionados

coa biotecnoloxía e coa transformación da madeira. É a partir deste traballo que naceu o ‘acordo da

Sionlla’ que permitíu impulsar o proxecto do polo de innovación en Biotecnoloxía, no que tamén está

implicada BIOGA, o clúster tecnolóxico empresarial das ciencias da vida.

Para desenvolver o proxecto, o Concello de Santiago acordou ceder unha parcela municipal no

polígono da Sionlla, a través de Uninova. Ao tempo que, o goberno galego aprobou unha achega de

máis de 4 millóns de euros, procedentes da convocatoria de Centros de Fabricación Avanzada

(IGAPE), para a construción da infraestrutura na que se albergará o polo biotecnolóxico.

Pasados tres anos de mandato municipal, por parte da AET os deberes foron sempre feitos con moita

dilixencia, con un anteproxecto, proxecto e finalmente, construción do novo edificio, o que contrasta

coa actitude e modos do actual goberno local de Santiago que sempre foi a remolque. O goberno de

Sánchez Bugallo foi moi lento e amosou unha importante carencia do impulso político necesario para

conseguir que o Concello de Santiago sexa máis áxil e proactivo. Hai varias mostras desta desidia e

falta de impulso que incluso colocou en risco o propio proxecto, como foi no caso da demora de varios

meses para algo tan simple como regularizar as escrituras de Uninova, e polo tanto a inxustificable

demora na resolución da cesión da parcela ou a máis recente na modificación da proposta de

remanentes de un día para outro, despois de recibir severas críticas pola falta de apoio ao proxecto.

Agora, xa coa perspectiva do final das obras do edificio o Concello de Santiago ten unha nova

oportunidade de ser proactivo e adiantarse ás necesidades futuras e planificar con tempo novas

necesidades como son as da mellora da accesibilidade ao edificio do biopolo. Así, o actual Centro de

Servizos Innovadores para Empresas Biotecnolóxicas (CSIEB) está situado na subparcela EQ-2a que

se corresponde coa Fase I de execución do conxunto da parcela. As subparcelas EQ-2b e EQ-2c

incorporan outras dúas plataformas para futuros edificios ficando reservadas como fases II e III para

desenvolver polo Concello, parcial ou conxuntamente, no futuro.

É precisamente nestas subparcelas das fases II e III onde o estudo de detalle, presentado en xullo do

2021, recolle varios camiños arborados como:

os elementos lineais que conectan as distintas plataformas. Concíbense como sendas

de plataforma única, de uso mixo, rodado e peonil, arboradas nas súas marxes. As

dimensións, tratamento superficial e outras características destas sendas incluianse no

proxecto de edificación da primeira fase, e tomarase como referencia para as

seguintes, buscando a coherencia do conxunto

indicando no apartado de acesibilidade que:

As plataformas están conectadas por dous camiños arborados concibidos para o seu

uso mixto, rodado e peonil.

Os camiños que unen as plataformas poden dispoñerse sen dificultade con pendentes

que non superen o 5%, cómoda para o tránsito peonil, mesmo para persoas con

mobilidade reducida.

Tendo en conta todo o anterior e porque compre manter o compromiso municipal coa estratexia de

reindustrialización da cidade, impulsada desde o 2017 e concretizada, na actualidade, no proxecto do

polo biotecnolóxico da Sionlla, así como axilizar todos os prazos e tarefas municipais pendentes, o

Grupo Municipal de Compostela Aberta presenta á consideración do Pleno o seguinte ACORDO:

Instar ao correpondente órgano de goberno a:

● Proxectar e desenvolver os camiños recollidos nos estudo de detalle da parcela

EQ-2 do Parque empresarial da Sionlla, para articular mellor a acesibilidade e

mobilidade na contorna do novo Centro de Servizos Innovadores para Empresas

Biotecnolóxicas e situado na subparcela EQ-2a, con especial urxencia o camiño

ubicado na subparcela EQ-2b para dar xa servizo ao mencionado edificio

Santiago de Compostela, 15 de xullo de 2022

Á ATENCIÓN DO ALCALDE DE SANTIAGO DE COMPOSTELA

